
  ЖАСТЫҚ ОТЫ

Түн ортасы болып қалса да трактор үні толастар емес.
арқыраған даусы жақпар тастан тақия киген көгілдір шоқы,
терең шатқалдармен үн қосып, түн тылсымының мазасын
кетіріп тұр. Бұлақ сылдыры мен түн құстарының үнін жым-
жылас жұтып қойыпты да, таудың түнгі еркіндігін бір жола
өзі билепті. Жарқыраған қос жанары түн қараңғылығын, тір-
кеудегі бес дүзді плугы сары беткейді тіліп барады. Жылдар
бойы қамшы тимеген құр аттай боп тусырап жатқан
«Шыбарағаштың» жон арқасын сыдырып жүр трактор. Сары
шапанының тысы аударылып, әдібі сөгілген «Шыбарағаш»
жазығы әлде де болса дес бермеймін дегендей плуг дүзіне
жармасып, «қара тұлпарды» ышқындырып қалады. мұндайда
мұнарланған ұшпа таулардың иығы зырқ ете түседі.
Ұйқы ұялаған екі көзін кезек уқалаған Нұрахметтің есі-
дерті артында. мотордан келген жылу, бір қалыпты трактор үні
еріксіз ұйқысын келтірсе де шыдап отыр ол. Бір ауық ыңылдап
әдетінше ән айтады, енді бірде қиял қанатына мінеді.
рычагпен алысқан Кәдірхан темекісін құшырлана сорып,
біресе алға, біресе артқа сергектікпен көз тастайды. Жарты-
лай ашылған кабина есігінен ескен жайлау самалымен тыныс-
тап та алады. Оқта-текте:
– Бауырым, ұйқың келді ме? аздап мызғып алсаң қайте-
ді? – деп, Нұрахметке тіл қатқаны болмаса, көбіне үнсіз.
Ондайда Нұрахметтің ұйқысы серпіліп:
– Жоқ аға, тоқтамайық. аз-ақ жер қалды ғой. Таң атқанша
бітіріп тастап, ойға бірақ түсейік, – дейді.
Тың көтеріп жүрген бұл жер аса сақтықты керек ететін.
Жертомар, жертас деген мейлінше көп, байқап отырмаса
лемктен лемк қоймай сындырып кетеді. Бағана плугтың
беседкасы сынып қалды. Содан бері автоматқа сым жалғап, кабинадан басқарып отырған Нұрахмет. Одан басқа лаж жоқ
еді. Таудың қия жолымен елу шақырымдағы ауылға барып
келгенше, ақырғы боразданы бітіріп тастауға болатын. Осыны
ескеріп істеген әдістері еді бұл.

Бұрылыстардан өтіп, жазыққа түскенде Нұрахмет ойға
бататын.
... Ала жаздай осы Шабанбай жайлауында трактор шөп
машинасымен шөп шапты. Шабанбайдың жайсаң шабындығы,
асау бұлақтары, аспанмен таласқан құзар шыңдары, осынау ит
тұмсығы өтпейтін қалың орманы Нұрахметтің балаң қиялшыл
көңілін қиян-қияға жетелеп, туған жерге деген сүйіспеншілік
сезімін арттырған-ды. Демалыс бітіп, оқу басталғанда қимай
аттанғандай еді. Ұшқыш болсам деген арманы үнемі бір биікті
аңсататын оған. Астық пысып, он бес күндік практикалық
жұмысқа келгенде де қимасы – Шабанбайға, Тасшоқыға
қарағыштай берді. Енді бір барсам, күзгі келбетін көріп, көгілдір
шоқыларына шықсам деген өзгеше бір сағыныш билеп жүрген.
Нұрахметтің бұл тілегі де орындалды.

– Шабанбайға тың игеруге трактор шықпақ. Соған көмекші
керек. Қазір адам күші аз, көбі қырманда. Қане, қайсың барасың?
Бұл өзі жазда трактордан емтихан тапсырғанда үлкен көмек
көрсететіндей білім береді, – деген жетекші Қасымжомарт
Жарқынбаевтың сөзін:
– Мұғалім, мен барамын! Мені жіберіңіз, – деп, алақайлай
қарсы алды Нұрахмет.

Міне содан бері бір апта уақыт өтті. Жердің ақыры бүгін
түнде бітпек. Нұрахмет өстіп ой үйіріміне сүңгіп отырғанда
трактор сылқ ете түсті де, ытқып жөнелді алға. Нұрахметтің
оң қолы кеудесінен айырылып қалғандай болды да, сым темір
ораған алақаны дыз ете қалды.

– Тоқтат аға! Тоқ... – деген ащы дауыстан Кәдірхан кілт
тормоз берді де жалт бұрылды. Плуг тіркеуден ағытылып
қалған екен. Автоматқа байлаған сымтемір Нұрахметтің қолын
сірестіре тартып, жарты кеудесін трактордың артқы терезесінен
тысқа шығарып жіберіпті. Кәдірхан дереу тракторды шегіндіре
қойды. Сымтемір босап сала берді. Нұрахмет: – Жанымды шығарып барады! – деп, саусағына оралған
сымтемірді жұлғылап жатыр. Соның арасынша қан сел боп
ақты. Сымтемір көп әуреден, қатты қиналыстан кейін ғана әрең
алынды. Үш саусағын қиып кеткен екен.

Кәдірхан күн шыға Нұрахметті Катонға да жеткізді,
жанармай да таусылды.
Үш саусағынан айрылған Нұрахмет қатты толқыды. Ала
құйын көңілін кластас достары кеп жұбатып кетеді. Жатса да,
тұрса да ойлайтыны: «Шынымен-ақ кем болып қалғаным ба?
Қас қылғандай оң саусақтарымды кескенін қарашы, жазуды
қайтып жазам? Қош, бала көңілімнің қиялы – самолет! Қош,
гармоным! Япырау, шынымен-ақ гармоныммен, сүйікті
гармоныммен қош айтысқаным ба? Жалғыз саусақпен тарта
алам ба?

Өстіп қатты уайыммен, толқып шықты ауруханадан
Нұрахмет.

* * *
Кеш. Ауылдың күзгі салқын кеші. Әр жерде ала-шабыр
қар ағараңдап, қыстың елшісімен дегендей қоқан-лоқы жасап
жатыр. Ауыл клубында бүгін үлкен жиын. Ұлы мереке – Октябрь
мүшелігіне арналған кеш өтіп жатыр. Екі жүз орынды клуб
ине шаншар жер жоқ, шат көңілді ауыл тұрғындарын нығап
алыпты. Екі жақтауын қызыл пүліш шымылдық көмкерген
сахна ортасында президиум столы. Ол да қызыл пүлішпен
жабылған. Стол басында қаз-қатар отырған ел таңдаулылары,
еңбек озаттары. Олардың ең жасы төртбақ, кең маңдайлы, қара
торы, он алтыдан жаңа ғана асқан бала жігіт. Ұялы көзін залға
мағынамен тастайды. Бұл – Нұрахмет болатын. Ауруханадан
шыққанда жүзін уайым кірбіңі торлаған еді. Қазір оның табы
да жоқ, гүл-гүл жайнайды. Мерекеге арналған баяндама
бітіп, орақ науқанында өрен де, ерен еңбегімен үздік шыққан
механизаторларды наградтады. Облыстық советтің депутаты
Зәбила Алпысова:
– Мемлекетке астық тапсыру, тың игеру жұмысында сүбе-
лі үлес қосқан Нұрахмет Шабатаев «Тыңның оныншы орағына
қатысушы» значогымен наградталды, – дегенде Нұрахметтің бетінде қан ойнап, қысылып қалды. Клуб ішін шатыр-шұтыр
соғылған алақан даусы аса бір ризалықтан туған үн кернеді.

Мерекелік концерт артынан жастар биге қалысты. Клуб ішін
ерекше шабытпен тартылған музыка әуені, ұршықша иіріліп,
шыр көбелек айналған жігіттер мен қыздар шаттық думанына
айналдырды. Аса бір әсем үн, өзгеше шеберлікпен гармон ойнап
отырған – Нұрахмет еді. Оның гармонь түймесінде көз ілеспей
жорғалаған жалғыз саусағы ғажап шеберлікпен музыка тілін
дәл басып, өз икеміне біржола көндіріпті. Құлаштай созып,
құйқылжытқанда ауылдың мақпал түнін қақ жарып, аспан
төрінде қалықтап, жұлдызбен тілдескендей. Жалғыз саусаққа
қуат берген жастықтың оты құдіретті музыка үніне ілестіріп,
Нұрахметті де аспан төріне алып кеткендей.

Нұрахметті шексіз бақытқа бөлеген де, гармонды жалғыз
саусаққа бағындырған да, арманын арманмен жалғап, ертеңге –
нұрлы болашағына имендірмей қадам бастырған да жастықтың
оты, сол оттың қамқор көрігі – өскелең өмір, өрім достары еді.

